
MINUTI

Il-Minuti tal-Laqgħa Nru 14, li saret fit-30 ta’ Jannar 2018, ġew ikkonfermati. 


KORRISPONDENZA

IĊ-CHAIRPERSON (Onor. Beppe Fenech Adami): Ninforma lill-Membri tal-Kumitat li permezz ta’ ittra tat-13 ta’ Frar 2018, l-Awditur Ġenerali kkomunika ma’ dan il-Kumitat rigward ittra li kien irċieva n-National Audit Office (NAO) mingħand is-Sur Martin Baron – li saret riferenza għaliha f’laqgħat preċedenti ta’ dan il-Kumitat – fejn qal hekk: 

“The National Audit Office has considered the allegations made and reviewed the relevant Lands Authority files. Following verifications undertaken the Office is of the opinion that no further action is required. Mr Baron has been accordingly informed.”. 


PERMESS TAL-KUMITAT

IĊ-CHAIRPERSON: Ġejt mgħarraf li hawn talba minn xi stazzjonijiet tat-televiżjoni sabiex ikun jista’ jsir filming tal-ewwel ftit minuti tal-laqgħa.  Hawn xi oġġezzjoni?  Ma jidhirx li hawn għalhekk il-permess qiegħed jingħata. 

Ngħaddu issa għall-item li jmiss fuq l-aġenda.


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010

IĊ-CHAIRPERSON:  Illum se jkompli jixhed iċ-Chief Executive Officer (CEO) ta’ Wasteserv, li kien beda jixhed fil-laqgħa preċedenti, u għalhekk nitlob li jissejjaħ fil-kamra. 

Is-Sur Tonio Montebello daħal fil-Kamra tal-Kumitat.

IĊ-CHAIRPERSON: Good afternoon, Sur Montebello.  Inti se tkompli ...

ONOR. ROBERT ABELA: Sur President, qabel ikompli, jekk jogħġbok, xtaqt inqajjem punt, li assumejt li se tqajmu inti, però fin-nuqqas ta’ dan inħossni obbligat li nqajmu jien. Jien verament ninsab sorpriż kif dan il-punt ma tqajjimx mis-Sedja, u allura din in-naħa għandha d-dover li tqajmu hi. Kulħadd jaf xi żviluppi kien hemm nhar il-Ħadd li għadda fil-media lokali u xi żvilupp sussegwenti segwa għal dak l-iżvilupp, u ċioè l-patafjun ta’ emails, fosthom minn Membri tal-Oppożizzjoni fuq dan l-istess Kumitat, li jittrattaw is-suġġett li l-Oppożizzjoni qed tilmenta minnu. L-Oppożizzjoni qed tilmenta li saret xi ħaġa qabel l-elezzjoni tal-2017, li kienet l-istess Oppożizzjoni, dakinhar fil-gvern, li għamlitha fl-2013! Jien ninsab diżappuntat kif dan il-punt ma ġiex rilevat; iddiżappuntat li way back meta bdiet din id-diskussjoni, ħadd mill-Membri tal-Oppożizzjoni ma kellu mqar id-diċenza li jgħidilna li hemm “din” is-sitwazzjoni, imbagħad iħalli f’idejn il-Kumitat jekk għandux ikompli kif kompost jew le, u ddiżappuntat aktar illum li wara li ħarġu dawn l-emails, li ma jidhirx li huma kkontestati – jien segwejt x’ġara mill-Ħadd sal-lum u ħadd mill-persuni implikati ma ċaħadhom u allura għandi nassumi li għandhom is-sewwa u li jeżistu – jibqgħu ma jsemmu assolutament xejn qisu ma ġara xejn u nibqgħu għaddejjin business as usual. Illum għandna sitwazzjoni li tliet Membri f’dan il-Kumitat –  għax qiegħed nara li llum hawn ukoll l-Onor. Jason Azzopardi – jiġifieri l-Onor. Beppe Fenech Adami, l-Onor. Jason Azzopardi u l-Onor. Claudio Grech, qegħdin f’sitwazzjoni li jridu jiġġudikaw dak li għamlu huma stess.  Allura f’dan il-kuntest nerġa’ nesprimi d-diżappunt tiegħi għall-fatt li ħadd ma jitkellem. Jien se jkolli bilfors nagħmel riferenza għal ċerti emails, m’iniex  se niċċitahom kollha għax ma nispiċċaw qatt,… 

IĊ-CHAIRPERSON: Onor. Abela, fuq talba tal-Membri tal-Gvern, il-perjodu li qed jiġi skrutinizzat minn dan il-Kumitat ġie estiż għall-2010.  (Interruzzjonijiet)  Sibtu koperazzjoni kbira min-naħa ta’ Wasteserv biex dawk l-emails ġew fil-pussess tagħkom. Dan il-Kumitat m’għandu ebda problema li jiddiskuti x’ġara bejn l-2010 u l-2017 kif tlabtu intom, imma m’iniex se nħallikom tiżvijjaw lil dan il-Kumitat milli jkompli jinvestiga l-verità ta’ dak li seħħ…

ONOR. ROBERT ABELA: Niżvijjaw! Tkompli toħroġ il-verità. 

IĊ-CHAIRPERSON: …fil-ġimgħat ta’ qabel l-aħħar elezzjoni u fil-ġimgħat ta’ wara, fejn ġew ingaġġati mijiet ta’ persuni mingħajr ma kien hemm il-bżonn li jiġu ngaġġati u ġew ingaġġati biss biex jinqdew nies viċin il-Partit Laburista, anzi viċin żewġ Ministri… 

ONOR. ALEX MUSCAT: Inti rajthom dawn l-emails? 

ONOR. ROBERT ABELA: Onor. Fenech Adami, tiegħek qed tagħtih lil ħaddieħor! 

IĊ-CHAIRPERSON: Jien rajt dawk l-emails  u m’għandhom x’jaqsmu xejn mal-ħniżrijiet li saru mill-Gvern tiegħek immexxi mill-Onor. Joseph Muscat li mpjegaw il-mijiet ta’ persuni fil-ġimgħa ta’ qabel l-elezzjoni u wara l-elezzjoni. Aħna ma nieħdu l-ebda lectures mingħand l-Onor. Joseph Muscat u dak li bagħatkom tgħidu hawnhekk. 

ONOR. ROBERT ABELA: Kellek bżonn tibda tieħu ftit lectures! 

IĊ-CHAIRPERSON: Il-lectures għandhom isiru lill-Onor. Konrad Mizzi u lil Keith Schembri u jgħidilhom jirriżenjaw, però sfortunatament, f’dan il-pajjiż għandna Prim Ministru li se jkollu jirriżenja hu qabel Keith Schembri u l-Onor. Konrad Mizzi. 

ONOR. ROSIANNE CUTAJAR:  Jekk hawn xi ħadd li qiegħed jiżvijja lill-Kumitat huwa inti, Sur President.

IĊ-CHAIRPERSON:  Dan il-Kumitat se jagħmel xogħlu, se jeżamina dak li tlabna aħna, se jażamina dak li tlabtu intom, u fil-mument opportun, Onor. Abela, ikollok iċ-ċans kollu biex tesibixxi d-dokumenti kollha li trid. (Interruzzjonijiet)

ONOR. ROSIANNE CUTAJAR: Onor. Fenech Adami, jiġifieri fl-opinjoni tiegħek m’għandniex neżaminaw dawn il-ħneżrijiet? Tħossok komdu b’dawn l-emails?
ONOR. ROBERT ABELA: Serraħ rasek li se nesebixxuhom.  (Interruzzjonijiet)

IĊ-CHAIRPERSON: Ikollok l-opportunità tagħmel il-mistoqsijiet kollha li trid, però jien, bħala Ċhairman, m’iniex se nħallikom tippruvaw twaqqfu l-ħidma ta’ dan il-Kumitat li tinvestiga… (Interruzzjonijiet)

ONOR. ROSIANNE CUTAJAR: Il-poplu għandu dritt ikun jaf il-verità. (Interruzzjonijiet) 

IĊ-CHAIRPERSON: Onor. Cutajar, il-poplu jkun jaf meta jisma’ x-xhieda u mhux billi niġu nagħmlu mass meeting kif ġie jagħmel l-Onor. Abela. Jekk se joqgħod jagħmel il-mass meetings hu, naf nagħmel mass meetings daqsu jien! 

ONOR. CLAYTON BARTOLO:  Lanqas dubju m’għandna kemm taf tagħmel mass meetings!

IĊ-CHAIRPERSON:  Jekk trid titkellem fuq kunflitt ta’ interess, Onor. Robert Abela, nista’ nagħmillek lista sħiħa ta’ kunflitti ta’ interess li għandek int! 

ONOR. ROBERT ABELA: Mela semmihom! 

IĊ-CHAIRPERSON: Issa jiġi l-mument. Jekk tridu li nitkellem fuq riżenji, lill-Onor. Robert Abela u lilkom kollha nista’ nagħmlilkom lecture dwar min għandu jirriżenja. Jien u n-naħa tal-Oppożizzjoni ma nieħdu ebda lecture mingħand il-Prim Ministru Joseph Muscat dwar min għandu jpoġġi fuq dan il-Kumitat. Lilkom l-Onor. Joseph Muscat jista’ jpoġġikom u jneħħikom, imma lilna ma jistax ipoġġina u ma jistax ineħħina. 

ONOR. ALEX MUSCAT:  Ikkalma ftit!

ONOR. ROSIANNE CUTAJAR: Naf li qed tħossok skomdu, Onor. Fenech Adami, imma m’għandekx għalfejn tkun daqshekk imqanqal biex titkellem! 

ONOR. ROBERT ABELA: Hekk hu. Tinsiex li qegħdin fil-Parlament u għandna nżommu r-rispett lejn din l-istituzzjoni.

IĊ-CHAIRPERSON: Però m’iniex se nippermetti li toqgħod tiżvijja lil dan il-Kumitat, Onor. Abela.  Inti se jkollok ċans tagħmel il-mistoqsijiet lix-xhud li qiegħed quddiemna, u anke lil xhieda oħra li tkunu tridu ġġibu. 

ONOR. ROBERT ABELA: Jiena smajtek, jimporta jekk ngħid xi ħaġa jien issa? 

ONOR. ALEX MUSCAT: Mingħandek se neħduh il-lecture! 

IĊ-CHAIRPERSON: Għandkom ħafna x’titgħallmu! 

ONOR. ROBERT ABELA: Inti għedt li aħna qegħdin nippruvaw inwaqqfu s-smigħ ta’ dan il-Kumitat. Mhux talli ma rridux inwaqqfu s-smigħ talli se nagħmilhielek ċara li se tkunu xhieda intom stess ħalli tispjegaw dawn l-emails waħda waħda! Mhux talli ma rridux inwaqqfu s-smigħ, talli ntellgħukom xhud wieħed wieħed! Intom tridu taraw kemm hija tenibbli l-pożizzjoni tagħkom.

IĊ-CHAIRPERSON: Fil-mument opportun ikollok ċans tagħmel dan kollu. 

ONOR. ROBERT ABELA:  Dik hija deċiżjoni li tridu tieħdu intom. 

IĊ-CHAIRPERSON: Mela intom! Ħadniha, qegħdin hawnhekk u hawnhekk se nibqgħu.  Nistgħu nagħlquha. 

ONOR. ROBERT ABELA: Tridu taraw kemm hija tenibbli l-pożizzjoni tagħkom li tisimgħu l-każ tagħkom stess. Il-prinċipji tal-ġustizzja naturali tafuhom intom. Tippriedkaw tant fuq ir-rule of law!

ONOR. ROSIANNE CUTAJAR:  Ma tħossokx skomdu!? (Interruzzjonijiet)

ONOR. ALEX MUSCAT:  Sur President, ħalli nifhmu kif se naħdmu. Jiġifieri inti qiegħed tgħid illum f’dan il-Parlament ta’ Malta li tħossok komdu tippresjedi l-Public Accounts Committee (PAC) meta inti se tkun qed tiġi investigat. 

IĊ-CHAIRPERSON: Din mhijiex investigazzjoni fuqi. Dan il-PAC mhu qed jinvestiga lil ħadd. Dan il-PAC qed jeżamina l-operat ta’ Wasteserv. 

ONOR. ALEX MUSCAT: Jiġifieri tħossok komdu. 

IĊ-CHAIRPERSON: Ħa nwieġbek. Dak li ġie ppubblikat il-Ħadd li għadda jirriferi għal żewġ emails, f’waħda minnhom qed… 

ONOR. ROSIANNE CUTAJAR: Hawn aktar minn waħda. Rumanz sħiħ hawn!

ONOR. ROBERT ABELA: Hawn patafjun, 66 faċċata. 

ONOR. CLAYTON BARTOLO: U ma nafux jekk hemmx aktar.  

IĊ-CHAIRPERSON: Jekk hemm iżjed, oħorġuhom. 

ONOR. ROSIANNE CUTAJAR:  Dawn mhux aħna ħriġnihom.

IĊ-CHAIRPERSON:  Kellkom koperazzjoni kbira mingħand Wasteserv. 

ONOR. CLAYTON BARTOLO: Ma kellna l-ebda koperazzjoni. (Interruzzjonijiet) 

ONOR. ROBERT ABELA: X’għarukaża! 

ONOR. CLAYTON BARTOLO: Jiġifieri qed neħduha kontra l-media? 

ONOR. ROSIANNE CUTAJAR: I-media qiegħda tagħmel xogħolha. Titkellmu tant fuq il-libertà tal-espressjoni u fuq il-ġurnaliżmu investigattiv! 

ONOR. CLAYTON BARTOLO: II-media għandha s-sorsi tagħha u għandha tagħmel ix-xogħol tagħha. 

IĊ-CHAIRPERSON: Jien m’iniex bħalkom, għandi rispett kbir lejn il-media, però… 

ONOR. ROSIANNE CUTAJAR: Il-ġurnalisti għamlu biċċa xogħol tajba, tawna dawn il-provi u aħna… 

IĊ-CHAIRPERSON: Però, bħala fatt tajjeb li ngħid li tliet ġimgħat ilu bgħatna lista sħiħa ta’ mistoqsijiet lill-Wasteserv u, sal-lum, dawn il-mistoqsijiet għadhom ma ġewx imwieġba. 

ONOR. ROBERT ABELA: Għandek ix-xhud quddiemek! 

IĊ-CHAIRPERSON: Sal-lum, id-dokumenti mitluba ma ngħatawlniex.  Illum kellna niġu hawnhekk biex nagħmlu l-mistoqsijiet fuq l-informazzjoni li tlabna, però s-CEO ta’ Wasteserv, għal raġunijiet li issa jispjegahomlna, sal-lum m’għaddielna l-ebda informazzjoni. 

ONOR. ROBERT ABELA:  U dan l-iżvilupp ma nagħtux kasu!?

ONOR. ROSIANNE CUTAJAR: Jiġifieri l-good governance nitfgħuha taħt it-tapit? 

ONOR. ALEX MUSCAT: Sur President, taf kemm għandek x’tirrispondi int? Suppost inti qiegħed bil-qiegħda fuq in-naħa tax-xhud u tirrispondi! 

IĊ-CHAIRPERSON: Onor. Cutajar, għadek ma fhimt xejn. Jien għedtlek li dak kollu li tridu teżaminaw… 

ONOR. ROSIANNE CUTAJAR: Jien forsi għadni ma fhimt xejn, imma m’iniex se nieħu lezzjonijiet mingħandek. Dan it-ton patronizzanti, simili ħafna għal dak li kien juża l-Onor. Simon Busuttil, mhuwiex postu hawn. 

IĊ-CHAIRPERSON: Mela ejjew nagħmlu patt li ma neħdux lezzjonijiet mingħand xulxin. 

ONOR. ROBERT ABELA: Hawn 66 paġna emails fejn fost l-oħrajn l-Onor. Marthese Portelli qiegħda tgħid li għandha persistenza qawwija mill-Uffiċċju tal-Prim Ministru (OPM) biex jiddaħħlu n-nies; indħil mill-OPM, mill-ex Prim Ministru Gonzi, dwar kif għandha topera Wasteserv, dwar liema ħaddiema għandhom jiddaħħlu f’Wasteserv. Wasteserv jibku lill-eżekuttiv Nazzjonalista ta’ dakinhar u jgħidulu li “it is not recommended that we keep adding staff that we cannot support”. 

IĊ-CHAIRPERSON: Ma jridukx tixhed, Sur Montebello, se jagħtuk ġurnata oħra biex tipprepara iżjed! (Interruzzjonijiet)

ONOR. ROBERT ABELA: Issa jixhed, tibżax! 

IĊ-CHAIRPERSON:  Ma jridukx tixhed, inkwetati wisq!

ONOR. ROBERT ABELA:  Hawn emails mill-Onor. Jason Azzopardi – li ovvjament se jgħid li l-emails tiegħu imma ma rahomx hu – u emails mill-Onor. Claudio Grech, emails mill-Onor. Chris Said... Taf x’qed jgħidu hawnhekk? (Interruzzjonijiet) Qed jgħidu biex idaħħlu n-nies tal-Onor. Chris Said għax għandhom bżonnu f’affarijiet oħra. Dak hu x-xiri tal-voti li intom tilmentaw minnu! 

IĊ-CHAIRPERSON: Onor. Abela, meta jiġi l-mument tella’ x-xhieda tiegħek. Issa għedt li kellek tgħid u nistgħu ngħaddu għax-xhud li għandna llum. 

ONOR. ROBERT ABELA: Kemm għad fadalli xi ngħid! 

ONOR. ALEX MUSCAT: Sur President, ħa nagħmel mistoqsija tal-aħħar biex nifhmu ftit.  Jien jidhirli li inti appuntat chairman mill-Kap tal-Oppożizzjoni. 

IĊ-CHAIRPERSON: Mela mill-Onor. Joseph Muscat! 

ONOR. ALEX MUSCAT: Jiġifieri se tibqa’ tippresjedi dawn il-laqgħat bil-barka tal-Onor. Adrian Delia? 

IĊ-CHAIRPERSON: Dan huwa l-uniku Kumitat ta’ din il-Kamra fejn iċ-chairperson jinħatar min-naħa tal-Oppożizzjoni. Jien ġejt innominat mill-Oppożizzjoni, immexxija mill-Onor. Adrian Delia, sabiex nippresjedi dan il-Kumitat. 

ONOR. ALEX MUSCAT: U huwa kuntent li tibqa’ tippresjedi. 

ONOR. ROSIANNE CUTAJAR: Jiġifieri l-Onor. Adrian Delia ma jsibx oġġezzjoni. 

IĊ-CHAIRPERSON: Jekk ma jkunx kuntent ineħħini, però nista’ nassigurak li huwa kuntent. 

ONOR. ROSIANNE CUTAJAR: Huwa kuntent la ħallik! 

IĊ-CHAIRPERSON: Iva, serraħ moħħok, kuntent ħafna. 

ONOR. ROBERT ABELA: Hawn email mill-Onor. Chris Said biex idaħħlu tlieta min-nies tiegħu.

IĊ-CHAIRPERSON:  Intom daħħaltu 200 f’ġimgħa! 

ONOR. ROBERT ABELA:  Qed jgħidilhom biex idaħħluhom imbagħad hu jagħmel minn kollox biex isolvi l-problemi tal-kunsill lokali ma’ Wasteserv. Dawn huma affarijiet li jsiru? Mela l-Onor. Chris Said qiegħed jgħid biex idaħħlu lin-nies tiegħu biex jagħmel xogħlu! 

IĊ-CHAIRPERSON: L-Onor. Abela qiegħed jilmenta li daħlu tlieta min-nies, meta f’ġimgħatejn huma daħħlu 200! 

ONOR. ROSIANNE CUTAJAR: Jiġifieri qed tammetti li għamiltu pressjoni!  M’iniex se nikkwantifika kemm kienu, li m’għandix dubju li kienu aktar minn tlieta... (Interruzzjonijiet) 

ONOR. ROBERT ABELA: Inkredibbli! 

IĊ-CHAIRPERSON: Naħseb li taraha d-differenza bejn tlieta u 200.  Hux hekk? 

ONOR. ROSIANNE CUTAJAR: Dak li hu ħażin, hu ħażin dejjem. 

ONOR. ROBERT ABELA: Mhux in-numru li jgħodd. 

ONOR. ROSIANNE CUTAJAR: Qed tiġġustifika li kienu tlieta biss? 

ONOR. ROBERT ABELA: Mela mhux tlieta!  Kemm hemm iżjed! Tlieta ssemmew f’email waħda. Taf x’inhi d-distinzjoni, Onor. Fenech Adami? Li I-200 impjieg kienu abbinati mal-ħteġijiet tal-operat… 

IĊ-CHAIRPERSON: Diġà taf x’se jgħid ix-xhud? 

ONOR. ROBERT ABELA: Dan qalu fl-aħħar laqgħa. Il-problema ta’ żmienkom hi li kull ingaġġ ma kienx hemm bżonnu u bqajtu ddaħħlu n-nies. 
ONOR. CLAYTON BARTOLO: Mhux hekk biss, imma mill-email joħroġ li nbiddlu anke l-kwalifiki. 

IĊ-CHAIRPERSON: Onor. Abela, se jkollok tagħmel dan il-meeting mill-ġdid, tinkwieta xejn, però issa għedt biżżejjed u se ngħaddi għax-xhud. 

ONOR. ROBERT ABELA: Eżattament qabel l-elezzjoni tal-2013 jingħad “Ma ngerxux ħaddiema please, elezzjoni 9 March”. U intom li bgħattu dawn l-emails tħossukom komdi tibqgħu fuq dan il-Kumitat! Għamlu li tridu, jekk tridu tibqgħu ibqgħu u jiġġudikaw in-nies hemm barra. 

ONOR. ROSIANNE CUTAJAR: Hawn miktub li on an hourly basis se jibqgħu jdejquhom sal-elezzjoni!

ONOR. ROBERT ABELA: Jekk dawn huma l-istandards li tant tippriedkaw dwarhom u li tant tmorru tiġru... 

IĊ-CHAIRPERSON: L-Onor. Robert Abela jgħallimna fuq l-istandards ta’ etika!  That’s very, very, very rich! 

ONOR. ROBERT ABELA: ...ibqgħu għaddejjin. Nista’ nagħtik ħafna lezzjonijiet, serraħ rasek.  Waħda fuq waħda nagħtihomlok il-lezzjonijiet! 

IĊ-CHAIRPERSON: Nistgħu nibdew bix-xhud. Sur Montebello, nirringrazzjak talli ġejt. Bħalma taf inti, aktar minn tliet ġimgħat ilu konna nfurmajnik li se ngħaddulek lista ta’ informazzjoni li dan il-Kumitat għandu bżonn, ħalli nkunu nistgħu niġu hawnhekk illejla – suppost kellna niltaqgħu ġimgħatejn ilu, imma ma ltqajniex, jiġifieri kien hemm ħafna żmien biex tipprepara din l-informazzjoni –... Sal-lum, is-Segretarja ta’ dan il-Kumitat kienet għadha qiegħda titlob din l-informazzjoni u, s’issa, din l-informazzjoni għadha ma ġietx mgħoddija lilna. Tista’ tgħidilna għalfejn dan il-Kumitat baqa’ mingħajr l-informazzjoni li ntalbet mingħand Wasteserv aktar minn xahar ilu? 

IS-SUR TONIO MONTEBELLO (Kap Eżekuttiv, Wasteserv): Kien hemm ħafna informazzjoni x’tinġabar u għalhekk domna biex ġbarniha.  Fil-fatt bqajt niġborha sal-aħħar ftit minuti tal-lum stess, u issa qiegħda kollha f’idejja u se nkun qed nispjegaha ħaġa ħaġa waqt li ngħaddihielkom. Però qabel ma nibda, jekk jogħġobkom, nixtieqkom tiċċaraw punt. Sur President, aktar qabel inti għedt li l-emails ħarġu bil-koperazzjoni ta’ Wasteserv. Jekk qed issir xi forma ta’ akkuża fil-konfront tiegħi nixtieqha tkun iċċarata ħalli nagħraf nittutela l-pożizzjoni tiegħi. 

ONOR. ROSIANNE CUTAJAR: L-allegazzjoni ma saritx min-naħa tagħna, imma miċ-Chairman u allura hu jrid iwieġbek. 

IĊ-CHAIRPERSON: Sur Montebello, m’għandi ebda raġuni għalfejn nemmen li l-emails ingħataw minnek, però li hu żgur hu li l-informazzjoni li ntalbet mingħand Wasteserv minn dan il-Kumitat tal-Parlament, l-ogħla istituzzjoni tal-pajjiż, sal-4:30 p.m. tal-lum, kienet għadha ma ngħatatx. Kien hemm informazzjoni li kien hemm bżonn tinġabar data, però kien hemm informazzjoni li kienet available u segħet tingħata, u allura… 

ONOR. ROBERT ABELA: L-informazzjoni mhux bil-ġurament irid jippreżentaha? 

ONOR. ALEX MUSCAT: Il-mistoqsija ma kenitx dik. Il-mistoqsija kienet li inti, Sur President, allegajt li dawn il-ħniżrijiet li saru qabel l-2013 saru bil-barka ta’ Wasteserv. Għal dan trid tirrispondi. 

ONOR. ROSIANNE CUTAJAR: Naħseb li għandek tirtiraha għax kulħadd fehem x’inti tgħid u anke s-Sur Montebello fehem dak li fhimna aħna. 

IĊ-CHAIRPERSON: Onor. Cutajar, ma jien se nirtira xejn. Sur Montebello, id-darba l-oħra inti tlaqt minn hawnhekk bl-intiża li tgħaddilna ċerta dokumentazzjoni biex illum inkunu f’pożizzjoni li nagħmlulek il-mistqosijiet. Inti qed tgħidli li ma stajtx tiġbor l-informazzjoni qabel. 

ONOR. ROBERT ABELA: Jekk ma ltqajniex qabel illum!  Mhux illum kellu jġibhom u jippreżentahom? 

IĊ-CHAIRPERSON: Le. 

ONOR. ROBERT ABELA: Araw il-Minuti. 

IĊ-CHAIRPERSON: Tant hu hekk, Onor. Abela, li s-Sur Montebello ma kienx qed jgħid li se jippreżentahom fil-laqgħa li jmiss imma li qed jiġbor l-informazzjoni u fil-mument li tkun lesta... Issa jekk għandek xi dokumenti li se tagħmel riferenza għalihom allura nitlob li jkollna kopja tagħhom sabiex inkunu nistgħu nsegwu. 
IS-SUR TONIO MONTEBELLO: L-ewwel mistoqsija kienet dwar kif inhu kompost il-Bord tad-Diretturi u minn min, u jien qed nippreżenta l-memorandum and articles of association bid-dettalji kollha tad-diretturi. 

IĊ-CHAIRPERSON: Pereżempju, dan ma kellux bżonn tliet ġimgħat biex jinġabar. 

IS-SUR TONIO MONTEBELLO: Dak le, imma ridna nagħtukom kollox f’daqqa. 

ONOR. ROBERT ABELA: U kif ridtu jibgħathom? Mhux bilfors ried jiġi u jikkonfermahom bil-ġurament? 

ONOR. ROSIANNE CUTAJAR: Jiġifieri ridtuh jibgħathom bil-posta? 

IĊ-CHAIRPERSON: Jibagħtuhom minn Wasteserv, ikunu available għalina, u aħna neżaminawhom u nagħmlu l-mistoqsijiet dwarhom. 

ONOR. CLAUDIO GRECH:  Kif ġara dejjem.

ONOR. ROBERT ABELA: Id-dokumenti ma jiġux esibiti bil-ġurament? 

ONOR. CLAUDIO GRECH: Le. 

ONOR. ROSAINNE CUTAJAR: Onor. Grech, xtaqt li ntervjenejt l-ewwel, mhux ħallejt lil sieħbek, l-Onor. Fenech Adami, jitkellem waħdu dwar l-emails; hemm inti wkoll imdaħħal fihom. 

ONOR. CLAUDIO GRECH:  Mela ħa nintervjeni issa.  Meta l-Onor. Abela beda jgħolli leħnu, ma bediex jisma’… 

ONOR. ROSIANNE CUTAJAR: Naħseb li l-Onor. Fenech Adami beda jgħolli leħnu.

ONOR. ROBERT ABELA: Jien ma bdejtx ngħolli leħni. Il-kollega tiegħek beda jgħolli leħnu. 

ONOR. CLAUDIO GRECH: Tibżax, se nirrispondik. 

IĊ-CHAIRPERSON: Onor. Cutajar, taf li ma tantx nitkellem b’leħen baxx. 

ONOR. ROSIANNE CUTAJAR: Lanqas jien, imma nipprova nżomm leħni baxx. 

ONOR. CLAUDIO GRECH: L-Onor. Abela qal li ma kienx hemm risposti dwar l-emails. Ilbieraħ jien ippubblikajt fuq il-paġna tiegħi… 

ONOR. ROBERT ABELA: Għandi ħafna affarijiet aħjar x’nagħmel milli noqgħod nara l-paġna tiegħek! 

ONOR. CLAUDIO GRECH: Tibżax lanqas jien ma nara l-paġna tiegħek, però l-email li rrifirejt għaliha inti, jekk qrajtha… 

ONOR. ROBERT ABELA: Dażgur li qrajtha! 

ONOR. CLAUDIO GRECH: ...tara li ma kenitx qed tirriferi lejn xi forma ta’ ingaġġ jew impjieg, imma kienet qed tirriferi lejn każ ta’ persuna – u qabel ma ppubblikajta lbieraħ ħadt il-permess tal-istess persuna – li meta kien tkellem miegħi kien ilu mpjegat ma’ Wasteserv għal madwar tmienja jew disa’ snin u kien qalli dwar inġustizzja li kien ilu jbati f’Wasteserv b’xogħol ta’ prekarjat. Kien għamel tmien snin jingħata bejn 16-il siegħa u 18-il siegħa xogħol fil-ġimgħa kemm ma jaqbiżx l-20 siegħa biex ma jkunx eliġibbli għal ċerti drittijiet, u jekk tħares lejn l-email tiegħi, Onor. Abela – u jekk trid tkun leali ma’ dan il-Kumitat tressaqha wkoll – tara li t-talba li ressaqt ma kenitx talba għal ingaġġ. 

ONOR. ROSIANNE CUTAJAR: Jiġifieri dawk huma l-uniċi emails li jinvolvu lilek, Onor. Grech? Hemm xi emails oħrajn? 

ONOR. ROBERT ABELA: Kien indħil fl-operat ta’ Wasteserv. 

ONOR. CLAUDIO GRECH: Dak qed tgħidu int. Jien qed ngħid dak li ġie ppubblikat. 

ONOR. ROBERT ABELA: Indħil fl-operat ta’ Wasteserv li intom tilmentaw li sar fl-2017. 

ONOR. CLAUDIO GRECH: Onor. Abela, jekk inti trid tgħid li dan kien indħil, għid hekk, imma jien ma ngħidlux indħil għax lanqas biss ikkomunikajt ma’ nies f’Wasteserv. Jien kelli persuna li qed tbati minn din l-inġustizzja...  

ONOR. ROSIANNE CUTAJAR: Dan kien każ iżolat? 

ONOR. CLAUDIO GRECH: Issa jew trid tismagħni nirrispondi jew trid titkellem inti. 

ONOR. ROSIANNE CUTAJAR: Qed nagħmillek mistoqsija u ma weġibthiex. 

ONOR. CLAUDIO GRECH: Inti ma tagħmillix mistoqsijiet. 

ONOR. ROBERT ABELA: Eventwalment se nagħmlulek. 

ONOR. ROSIANNE CUTAJAR: Jien għalhekk qiegħda hawnhekk. 

ONOR. CLAUDIO GRECH: Jien qed nispjegalek x’kienet iċ-ċirkostanza ta’ dik l-email li ġiet ippubblikata dwar persuna li sal-lum għadha bl-istess kundizzjonijiet. 

ONOR. ROSIANNE CUTAJAR: Onor. Grech, teskludi li hemm emails oħrajn dwar persuni oħrajn? 

ONOR. ALEX MUSCAT: Onor. Grech, biex nifhem jien ħalli anke aħna nitgħallmu nirregolaw ruħna, inti komdu, bħaċ-Chair, li se tkun judge and jury hawnhekk? Komdu wkoll li erbat ijiem oħra se tkun bil-qiegħda hemmhekk tirrispondi? 

ONOR. CLAUDIO GRECH: Ma nħossni skomdu xejn. 

ONOR. ALEX MUSCAT: Din hija d-demokrazija?  Din hija s-serjetà tagħkom? Din hija r-rule of law tagħkom? 

ONOR. CLAUDIO GRECH: Onorevoli, ma fhimt xejn. 

ONOR. ALEX MUSCAT: Lejlet l-elezzjoni tal-2013 u... (Interruzzjonijiet)

IĊ-CHAIRPERSON:  Għadek ma fhimt xejn, Onor. Muscat.

ONOR. ALEX MUSCAT:   Aħna l-injoranti u intom il-bravi!
 
ONOR ROSIANNE CUTAJAR: Jien se nibqa’ bla risposta mingħand l-Onor. Grech? Lili biss ma weġibx! 

IĊ-CHAIRPERSON: Mela l-ewwel dokument huwa esebit. (Interruzzjonijiet)

ONOR. ROBERT ABELA: Sur President, ma nistgħux ma nweġbux dan l-argument li inti takkuża Membru li ma fehem xejn fuq il-PAC. Jien u inti sifirna erbat ijiem flimkien fejn morna naraw kif suppost jaħdem PAC u tgħallimna li l-prinċipju tal-PAC huwa li suppost nilħqu unanimità, jekk jista’ jkun. Għidli kif tista’ tilħaq unanimità meta għandna tlieta mis-seba’ Membri tal-Kumitat qed jiddefendu l-aġir tagħhom stess! 

IĊ-CHAIRPERSON: Bl-istess argument tiegħek, kif nistgħu nilħqu unanimità meta inti l-konsulent tal-Prim Ministru li huwa responsabbli unilateralment mill-Kabinett tiegħu u trid tieħu deċiżjoni oġġettiva, ibbilanċjata… 

ONOR. ROBERT ABELA: Jien qiegħed hawnhekk bħala Membru Parlamentari u lanqas jien parti mill-Eżekuttiv. Dan l-argument m’għandu x’jaqsam xejn. (Interruzzjonijiet)

IĊ-CHAIRPERSON: Onor. Abela, jien u din in-naħa m’aħna se nieħdu ebda lectures u  ebda tagħlim mill-Prim Ministru u minnkom rappreżentanti tiegħu hawnhekk...

ONOR. ALEX MUSCAT:  Għandkom tieħdu imma!

IĊ-CHAIRPERSON: ...fuq min għandu jirriżenja, għax intom parti minn Gvern li għandu ħafna Ministri li għandhom ħafna għalxiex jirriżenjaw, u aktar minn hekk dan il-pajjiż għandu sitwazzjoni fejn issa għandna Prim Ministru li se jispiċċa jitlaq hu qabel jitilqu Keith Schembri u l-Onor. Konrad Mizzi!
 
ONOR. ALEX MUSCAT:  Ejjew inkunu serji!

ONOR. ROBERT ABELA: Jitlaq il-Prim Ministru!?

IĊ-CHAIRPERSON:  Għandu seba’ mitt sena biex jitlaq il-Prim Ministru. 

ONOR. ROSIANNE CUTAJAR: Jekk se jitlaq, se jitlaq bl-unuri. Ma nistgħux ngħidu l-istess għall-Onor. Simon Busuttil jew għal Lawrence Gonzi li kien jindaħal personalment… 

IĊ-CHAIRPERSON: X’ironija! Wara erba’ snin għandna Prim Ministru b’seba’ mitt sena biex jitlaq. Mhux wara 25 sena, imma wara erba’ snin! (Interruzzjonijiet) 

ONOR. ROBERT ABELA:  Jekk u meta jitlaq tkun telfa kbira għall-pajjiż.
 
ONOR. ROSIANNE CUTAJAR: Jekk hawn xi ħadd b’seba’ mitt sena biex jarah jitlaq huwa l-Partit Nazzjonalista. Intom biss tridu li l-Prim Ministru jitlaq. Intom biss għandkom seba’ mitt sena sakemm jitlaq. 

IĊ-CHAIRPERSON: Għandna Prim Ministru li qiegħed jippreparakom li se jitlaq. Mhux jien qed ngħidha imma ddikjaraha hu. Għandu seba’ mitt sena biex jitlaq; se jispiċċa jitlaq qabel Keith Schembri u l-Onor. Konrad Mizzi.

ONOR. ROBERT ABELA: Mela mhux bħalkom għax bqajtu mwaħħlin! 

IĊ-CHAIRPERSON:  Aħna bqajna fil-gvern għax il-poplu Malti vvutalna għal 25 sena sħaħ.

ONOR. ROBERT ABELA:  Onor. Fenech Adami, qed tbiddel is-suġġett għax m’intix komdu bis-suġġett.

IĊ-CHAIRPERSON: Aħna ma nieħdu ebda lecture mingħandkom. 

ONOR. ROSIANNE CUTAJAR: Il-lecture tahulek il-poplu, Onor. Fenech Adami. 

IĊ-CHAIRPERSON:  Is-suġġett huwa Wasteserv u se nkomplu. 

ONOR. CLAYTON BARTOLO: Sur President, qabel ma nkomplu, ix-xhud ħassejtu preokkupat fil-bidu għax inti għamiltlu akkuża… 

ONOR. ALEX MUSCAT: ...allegazzjoni serja ħafna li dawn l-emails ħariġhom hu. 

IĊ-CHAIRPERSON:  U weġibtu.

ONOR. CLAYTON BARTOLO: Int għamilt allegazzjoni fil-konfront tagħna u fil-konfront ta’ Wasteserv u aħna għednilek ċar u tond li dik kienet il-media li għamlet xogħolha u ħarġithom. Issa jekk inti għandek problema bil-media aħna m’għandniex. 

IĊ-CHAIRPERSON: M’għandi ebda problema bil-media, la qatt kelli u lanqas se jkolli. 

ONOR. CLAYTON BARTOLO: Jew irtira l-allegazzjoni li għamilt aktar kmieni jew inkella s-Sur Montebello għamilha ċara li se jkollu...

ONOR. ROSIANNE CUTAJAR: ...jittutela lilu nnifsu. 

ONOR. ROBERT ABELA: Li inti, bħala Chairman tal-Kumitat, tagħmel insinwazzjoni fuq ix-xhud b’dan il-mod huwa inaċċettabbli. Issa jew tirtiraha, jew inkella rridu naraw kif se nirregolaw il-pożizzjoni tagħna. Hekk baqa’ jonqos, nintimidaw ix-xhieda! Ftakar meta konna qegħdin niddiksutu l-każ ta’ Spinola kemm qam għajjat għax bdejna nagħmlu l-mistoqsijiet. 

IĊ-CHAIRPESON: Sur Montebello, nista’ ngħidlek li m’għandekx għalfejn tħossok intimidat. Inti qiegħed hawnhekk biex tgħid is-sewwa u xejn inqas mis-sewwa kollu. Hawnhekk il-lealtà m’għandhiex tkun lejn ebda politiku, la ta’ din in-naħa u lanqas tan-naħa l-oħra; m’għandek tieħu struzzjonijiet mingħand ħadd u għandek tgħid dak kollu li taf inti bħala verità. 

ONOR. ROBERT ABELA: Imma x’se tagħmel dwar l-allegazzjoni li għamilt? 

IĊ-CHAIRPERSON: Jien m’għamilt ebda allegazzjoni. 

ONOR. CLAYTON BARTOLO: Iva, għamilt allegazzjoni. 

ONOR. ROSIANNE CUTAJAR: Għamiltha fi-konfront tas-Sur Montebello u fil-konfront tal-media. (Interruzzjonijiet)

IĊ-CHAIRPERSON: Naturalment ikun ġustifikat jekk isiru mistoqsijiet, min-naħa tagħkom jew minn din in-naħa, dwar dokumentazzjoni li hemm f’Wasteserv, min hu l-kustodju ta’ din id-dokumentazzjoni inkluż ta’ dak il-perjodu, min hu responsabbli għad-dokumentazzjoni kollha li hemm f’Wasteserv u min jara li din toħroġ… 

ONOR. ROBERT ABELA: Jien qed nifhem li l-allegazzjoni li għamilt li Wasteserv għaddiet xi dokumenti ma tistax tissostanzjaha.  Hux hekk? 

ONOR. ROSIANNE CUTAJAR: Se tirtiraha? 

IĊ-CHAIRPERSON: Il-loġika tgħidli li s-sors ta’ dak li ġie ppubblikat huwa Wasteserv u allura m’għandi xejn x’nirtira. 

ONOR. ROSIANNE CUTAJAR: Allura qiegħed tattakka s-sors? Dik hi l-libertà tal-espressjoni u l-ġurnaliżmu investigattiv li tant tħambqu fuqhom? 
IĊ-CHAIRPERSON: Qed inkun loġiku. 

ONOR. ROSIANNE CUTAJAR: Ma tantx qed tkun loġiku. 

IĊ-CHAIRPERSON: Dak huwa l-ġudizzju tiegħek. Meta trid nagħmlu diskussjoni jien u int fuq fejn tidħol il-loġika. 

ONOR. ROSIANNE CUTAJAR: Bħal m’għamel ġudizzju l-poplu. 

IĊ-CHAIRPERSON: Mela l-ewwel dokument ġie esebit. Kompli, Sur Montebello. 

IS-SUR TONIO MONTEBELLO: It-tieni mistoqsija kienet dwar l-intake tal-ħaddiema minn Ġunju 2017 sal-lum, u qiegħed ngħaddilkom din l-informazzjoni. It-tielet mistoqsija kienet dwar kemm ġew ingaġġati ħaddiema f’Wasteserv bejn l-1 ta’ Mejju 2017 u t-3 ta’ Ġunju 2017, u anke hawn qiegħed ngħaddilkom ir-risposta. It-tweġiba għar-raba’ mistoqsija se nagħtiha aktar ‘il quddiem għax qiegħda abbinata ma’ mistoqsijiet oħra li saru fit-tieni set ta’ domandi. 
Il-ħames mistoqsija kienet dwar statistika li turi informazzjoni dwar x’kienet il-workforce f’Wasteserv bejn l-2010 u l-2017 u kif inhuma maqsumin bejn il-kuntrattur u Wasteserv. Hawnhekk irrid nagħmel kjarifikazzjoni, fis-sens li ċerta informazzjoni fuq in-nies tal-kuntrattur, jiġifieri ta’ JF Services Ltd., tkun mitluba lilu, jgħaddihielna hu u allura l-korrettezza tagħha jrid jikkonfermaha hu, però jien qiegħed nassumi li l-kuntrattur għandu informazzjoni korretta. 

ONOR. CLAYTON BARTOLO: Sur Montebello, għall-kjarifikazzjoni, JF Services Ltd. huwa l-kuntrattur? 

IS-SUR TONIO MONTEBELLO: Huwa l-kuntrattur ingaġġat mill-kumpanija mill-2010 sal-lum. 

Is-sitt mistoqsija kienet titlob kopja tal-manpower plan – li se nsemmih aktar ’il quddiem – tal-management accounts – dawn ġew mitluba wkoll fit-tieni set of requests – u tar-recruitment policy. Jien qiegħed nippreżenta kopja tal-management accounts sal-aħħar ta’ Diċembru 2017.
 
Is-seba’ mistoqsija kienet dwar jekk in-nies li ġew impjegati fit-22 ta’ Mejju fil-Parks, Afforestation and Countryside Restoration (PARKS) Directorate humiex impjegati ta’ Wasteserv u jien qed ngħidilkom bil-miktub li mhumiex.  It-tmien mistoqsija hija dwar statistika ta’ x’jiġi handled minn kull impjant li għandha Wasteserv, u qiegħed ngħaddilkom il-mass balances ta’ kull faċilità. 

IĊ-CHAIRPERSON: Excuse my ignorance, imma xi tfisser mass balance?

IS-SUR TONIO MONTEBELLO: Il-materjal li jgħaddi minn kull impjant, inkluż il-materjal li eventwalment jintrema’; ikun qiegħed hemmhekk imbagħad eventwalment ikun input għal impjant ieħor. 

Il-mistoqsija numru disgħa hija dwar il-corporate strategy of the company u hawnhekk qiegħed ngħaddilkom l-informazzjoni mitluba. Mistoqsija 10 kienet titlob għall-business plan of the company. Kif spjegajt id-darba l-oħra, business plan uffiċjali sal-lum għad m’għandniex, però l-kumpanija timxi mal-waste management plan. 
F’mistoqsija 11 kelli talba għall-manpower and recruitment plans of the company għall-2015, 2016, 2017 and 2018. Hawnhekk irrid nispjega kif isiru dawn il-pjanijiet. F’kull board meeting li jkollna, fejn ovvjament ikun hemm iċ-Chairman u l-membri, jien inkun mistieden bħala CEO u nagħti update fejn nispjega l-operat u l-issues li jkunu għaddejjin fl-operat, inkluż il-bżonn li nżidu n-nies meta jinħoloq dan il-bżonn. Meta nkunu wasalna biex nippreżentaw il-budgets lill-Finanzi, dawn intellgħahom ukoll quddiem il-Bord, u fihom ikun hemm in-built il-manpower needs tagħna. Allura b’dak il-mod jien inkun qed nispjega lill-bord il-manpower needs u għalfejn qed nitlob dan it-tip ta’ budget għas-sena sussegwenti. Allura jien se nagħtikom kopja ta’ kull budget request li tellajt quddiem il-Bord u li sussegwentement ikunu għaddew għand il-Finanzi, mill-2013 sal-2018.

ONOR. CLAUDIO GRECH: U l-manpower plan parti minnhom?

IS-SUR TONIO MONTEBELLO: Iva. Qiegħed ngħaddilkom extracts bid-dati meta jien ressaqt it-talbiet quddiem il-bord, li jinkludu wkoll noti fir-rapport tiegħi dwar fejn għandi bżonn in-nies u għalfejn għandi bżonnhom, x’daħħalna u x’ma daħħalniex. 
Mistoqsijiet 12 u 13 kienu jitolbu a copy of all HR policies which were in vigore in the period Jan-Jun 2017, u a step-by-step description of the recruitment process, clearly explaining the rectuitment process. Mr Chairman, hawnhekk qiegħed nippreżenta l-collective agreement, li huwa dokument li fih il-proċeduri kollha msemmija; hemm ir-rectruitment process meta nimpjegaw nies ma’ Wasteserv u meta nimpjegaw nies ma’ JF Services Ltd., fejn bażikament nitlob lill-JF Services Ltd. jagħtini l-labour, and that’s about it.

ONOR. CLAUDIO GRECH: Il-human resources policies fil-collective agreement qegħdin? Il-kumpanija m’għandhiex?

IS-SUR TONIO MONTEBELLO: Hemm il-policy tar-recruitment, u fil-collective agreement hemm kif isiru l-affarijiet, imbagħad, meta nimpjegaw ma’ Wasteserv hemm ukoll Directive 7, li nimxu magħha. 

ONOR. CLAUDIO GRECH: Jiġifieri hawnhekk daħħalt ukoll il-proċess step-by-step ta’ kif isir ir-recruitment.

IS-SUR TONIO MONTEBELLO: Iva, hemm kopja tal-collective agreement, ta’ Directive 7, u l-proċess ta’ kif nirreklutaw, meta nirreklutaw ma’ Wasteserv. 

Mistoqsijiet 15, 16 u 17 kienu jitolbu the number of subcontracted employees engaged by the company, split by grade and position, in the years January 2010 to December 2017,  the number of subcontracted employees terminated or resigned by the company split by grade and position in each of the years between 2010 and 2017, u lista tal-istaff complements, full-time and part-time, split by grade or position and presented by place of work.  Jien hawnhekk qiegħed nippreżenta din l-informazzjoni. 

Mistoqsija 18 talbet għal kopja tal-board papers, li ppreżentajt extracts minnhom; ma ppreżentajtx il-board minutes għax m’għandix aċċess għalihom. 

Mistoqsija 19 kienet titlob għal “List of consultancy assignments/reports/engagements related to organisation/HR matters that were ordered/requested by the Company from 1/4/2013 to date, providing the subject of the report, who carried it out and how much did it cost”. Nista’ ngħid li kien hemm rapport wieħed, li sar minn IDEA Management Consulting Services, li kien sewa €5,000. 

Mistoqsijiet 20, 21 u 22 kienu jitolbu għal “The number of sub-contracted employees engaged by the Company, split by their locality of residence, in each of the years (Jan-Dec) from 2016 to 2017”; “A list showing individually each engagement of (sub-contracted or otherwise) employees in 2016 and 2017, showing the date of engagement but without disclosing the personal details of the respective employees”; u “Detailed account of where the employees working at San Antnin where individually deployed after the May 2017 incident and where they are deployed currently”, rispettivament, u jien qiegħed nippreżenta l-informazzjoni mitluba. 

ONOR. CLAYTON BARTOLO: Sur Montebello, inti ppreżentajt il-human resources policy tal-2017. In vista ta’ dawn l-emails li ħarġu l-Ħadd li għadda, tista’ tippreżentalna wkoll il-human resources policies mill-2010 sal-2016, biex naraw kemm inkissru minnhom f’dawn l-emails?

IS-SUR TONIO MONTEBELLO: Diffiċli li mmur daqshekk lura. Jien dħalt fil-kariga fl-2014 u nista’ nitkellem fuq l-affarijiet tiegħi għax dik hija t-tip ta’ informazzjoni li jista’ jkolli. Ma nafx x’tip ta’ plan kien hemm dak iż-żmien.

IĊ-CHAIRPERSON: Sur Montebello, dawn huma d-dokumenti kollha li kellek tesebixxi?

IS-SUR TONIO MONTEBELLO: Iva.

IĊ-CHAIRPERSON: Jien naħseb li jkun tajjeb li jkollna kopja... (Interruzzjonijiet)

ONOR. ALEX MUSCAT: L-emails qegħdin pubbliċi u anke online.

ONOR. CLAYTON BARTOLO:  Imma forsi ndaħħluhom fir-records tal-Kumitat.

ONOR. JASON AZZOPARDI: Taf xi ddaħħlu wkoll, jekk jogħġbobkom? L-emails tad-deputati Laburisti li kitbu lil Wasteserv u lill-Ministru Pullicino qabel l-2013. Naħseb li tajjeb li żżiduhom ukoll.

ONOR. ROSIANNE CUTAJAR: Qed tallega xi ħaġa fil-konfront ta’ ministru jew segretarju parlamentari partikolari...

ONOR. JASON AZZOPARDI: Iva. 

ONOR. ROSIANNE CUTAJAR: ...jew qiegħed tirriferi għal ta’ żmienkom?

ONOR. JASON AZZOPARDI:  Daħlu wkoll emails, imma li m’għaddejtuhomx lil Malta Today, ta’ deputati u kandidati tal-Partit Laburista, inkluż wieħed li llum huwa Ministru, li wkoll kienu jiktbu dawk it-tip ta’ emails li intom sejjaħtulhom ħniżnirijiet.

ONOR. ROSIANNE CUTAJAR: X’għedt fuq Malta Today? Erġa’ għedha! Jiġifieri inti qed tallega li l-Gvern għadda dawn l-emails lill-gazzetta? Din hija allegazzjoni serja fil-konfront ta’ Malta Today! 

ONOR. JASON AZZOPARDI: L-allegazzjoni hija ċara: dawk l-emails ilhom li ħarġu, kienu bil-punch holes, kienu diġà miftehmin u ppjanati biex joħorġu f’mument partikolari qabel is-smigħ ta’ dan il-Kumitat! 

ONOR. ALEX MUSCAT: Onor. Azzopardi, jiddispjaċik li ġew ippubblikati?

ONOR. JASON AZZOPARDI: Lanqas xejn, għax m’għandi xejn x’jinkwetani.

ONOR. ROSIANNE CUTAJAR: Ma jħammrulkomx wiċċkom, lilek u lil sħabek?

ONOR. JASON AZZOPARDI: Assolutament le.  Minn meta ‘l hawn huwa llegali li membru parlamentari, hu min hu, jagħmel rakkmandazzjoni? Minn meta ‘l hawn? Għidli x’hemm ħażin fiha!

ONOR. ROBERT ABELA: Se nwieġbek b’domanda:  Mela għalfejn tlabtu din l-investigazzjoni?

ONOR. JASON AZZOPARDI: Il-ħażin huwa li tindaħal, mhux li tirrikkmanda. Daħħal ta’ sħabek ħalli... (Interruzzjonijiet)

ONOR. ROSIANNE CUTAJAR: Mela li l-Prim Ministru jirrikkmanda li... (Interruzzjonijiet)

ONOR. JASON AZZOPARDI: ...min qed jismagħna jkun jaf.  Mela Deputati Laburisti, inkluż wieħed li llum huwa Ministru... (Interruzzjonijiet)

ONOR. ROBERT ABELA: Mela hemm liġi għalina u liġi oħra għalikom?!

ONOR. JASON AZZOPARDI: Però dawn l-emails, għal xi raġuni, m’għaddewx!

IĊ-CHAIRPERSON: L-Onor. Muscat talab li l-emails jiġu esebiti wkoll.  Jien ma nsib ebda problema biex isir dan, però for the record xtaqt ngħid żewġ affarijiet fuq iż-żewġ emails fejn nissemma jien.  F’waħda minnhom qiegħed nirrikkmanda persuna biex tiġi kkunsidrata għall-post segretarjali, li kien vakanti, u qed ngħid li din hija persuna kwalifikata biex jekk jogħġobhom jikkunsidrawha. Minn dakinha ’l hawn għaddew tmien snin, u din il-persuna lbieraħ għamlet kommunikazzjoni miegħi biex tgħidli li hi qatt ma kienet ġiet ikkunsidrata għal dak il-post u qatt ma ħadmet ma’ Wasteserv.  Jiġifieri f’dan il-pajjiż wasalna f’sitwazzjoni fejn l-Onor. Konrad Mizzi u Keith Schembri ma rriżenjawx, u Beppe Fenech Adami għandu jirriżenja talli bagħat email...

ONOR. CLAYTON BARTOLO:  Min qallek tirriżenja?

IĊ-CHAIRPERSON: Il-Prim Ministru talabni nirriżenja mill-PAC!

ONOR. ALEX MUSCAT: M’hu veru xejn! Staqsa jekk intix komdu li se tiġġudika lilek innifsek.

IĊ-CHAIRPERSON: Qed ngħidlek għalfejn jien komdu li nibqa’ hawnhekk.  Il-Prim Ministru jridni nitlaq minn din il-post għax tmien snin ilu bgħatt email nirrikkmanda persuna għal post segretarjali, li hija kkwalifikata għalih, din il-persuna ma ġietx ikkunsidrata, ma ġietx impjegata, u sal-lum qatt ma ħadmet f’Wasteserv! Għal din ir-raġuni l-Prim Ministru jmur il-Ħadd...

ONOR. ROBERT ABELA: U t-tieni każ?

IĊ-CHAIRPERSON: ...u jitlobni...

ONOR. ROBERT ABELA: Għedilna fuq it-tieni każ!

IĊ-CHAIRPERSON: Ġej għalih!

ONOR. ROBERT ABELA: Għedilna kollox mela, mhux bil-biċċiet!

IĊ-CHAIRPERSON: Waħda waħda qed nagħmilhomlok! Il-Prim Ministru jridni nirriżenja fuq din!

ONOR. ROSIANNE CUTAJAR: Apparti l-emails li ħarġu, kien hemm xi emails oħrajn?

ONOR. CLAYTON BARTOLO: Anke jekk ikun każ wieħed għandek tirrikuża ruħek!

IĊ-CHAIRPERSON: Jien, mingħand il-Prim Ministru m’għandi xejn x’nitgħallem u ma nieħu ebda parir mingħand il-Prim Ministru!

ONOR. ROBERT ABELA: Dik hija l-problema tiegħek, li ma trid titgħallem mingħand ħadd! Intom tafu ħafna u tafu kollox, u n-nies tawkom risposta f’10 riżultati elettorali!

ONOR. ROSIANNE CUTAJAR: Ma taħsibx li din hija pressjoni politika, li inti, bħala ministru, jew deputat parlamentari, tibgħat biex jiġi rrikkmandat individwu?

IĊ-CHAIRPERSON: Assolutament, le! Jien naħseb li kollha kemm aħna nagħmluha, u nagħmlu sew. Jekk hemm persuna kwalifikata, tirrikkmandaha. Minn jaf kemm jiġu jitolbuni...

ONOR. ROBERT ABELA: Mela għaliex tlabtu investigazzjoni?

IĊ-CHAIRPERSON: Għax f’dan il-każ, jekk tara n-numri mill-ewwel jindikawlek li fil-mument li Wasteserv ma kellhiex bżonn ħaddiema proprju għax inħaraq l-impjant ta’ Sant’Antnin ġimgħatejn qabel...

ONOR. ROBERT ABELA: Dak inti qed tgħidu!

IĊ-CHAIRPERSON: ...il-Gvern tagħkom impjega 200 ruħ! (Interruzzjonijiet) Dak huwa l-iskandlu, mhux li persuna ġiet irrikkmandata u qatt ma ġiet impjegata!

ONOR. ROSIANNE CUTAJAR: Disperazzjoni sħiħa hawn f’dawn l-emails! Bdejtu tibżgħu li se titilfu l-elezzjoni.  Kontu ddisprati!

IĊ-CHAIRPERSON: Aħna nagħmlu d-dover tagħna.  Elezzjonijiet irbaħna, u elezzjonijiet tlifna, u nirrispettaw dak li jiddeċidu n-nies, però jekk irridu nitkellmu fuq min jirbaħ irridu ngħidu li aħna rbaħna elezzjonijiet, u rbaħna ħafna, ħafna, ħafna elezzjonijiet! U aħna kellna prim ministri li għamlu 10 snin u 15-il sena bħala prim ministri u mhux riedu jaħarbu wara erba’ snin! Dik hi d-differenza!

ONOR. ROSIANNE CUTAJAR: Lest mill-ftaħir issa? Nistgħu nkomplu? 

IĊ-CHAIRPERSON: F’dan l-istadju naqblu li d-dokumenti...

ONOR. ROBERT ABELA: Imma jien irrid nagħmel domanda lix-xhud. Kif ma nistax nagħmel domanda?

IĊ-CHAIRPERSON: Ħalli nimxu fuq id-dokumentazzjoni. Intom għandkom kopja tad-dokumenti hawnhekk biex tkunu tistgħu tippreżentawhom?

ONOR. ROSIANNE CUTAJAR: Kollha għandna kopja.

IĊ-CHAIRPERSON: Mela tistgħu tippreżentawhom. 

ONOR. ALEX MUSCAT:  Sur President, qiegħed nippreżenta kopja tal-emails li deheru fuq il-ġurnal Malta Today ta’ nhar il-Ħadd, 25 ta’ Frar  2018.

IĊ-CHAIRPERSON:  Mela issa għandna d-dokumenti kollha u nitlob sabiex issir kopja tagħhom.

ONOR. ROBERT ABELA:  Jien xtaqt nagħmel żewġ domandi. (Interruzzjonijiet) Dażgur li se jkun hemm domandi ulterjuri!

IĊ-CHAIRPERSON: Jekk ma tkunx a wild goose chase m’għandix problema.

ONOR. ROBERT ABELA: Lanqas għadni għamilt id-domandi u diġà ddeċidejt! Issa jew inti imparzjali bħala Membru ta’ dan il-Kumitat... Naf li ma tantx tista’ tkun imparzjali fiċ-ċirkostanzi, imma...

IĊ-CHAIRPERSON: Onor. Abela, jekk trid tagħmel xi mistoqsijiet, tista’ tagħmilhom.

ONOR. ROBERT ABELA: Grazzi. Sur Montebello, fil-leġiżlatura ta’ qabel l-2013, x’kariga kellha l-Onor. Marthese Portelli f’Wasteserv?

IS-SUR TONIO MONTEBELLO: Jien infurmat li l-Onor. Portelli kienet direttur f’Wasteserv.

ONOR. ROBERT ABELA: U Vincent Magri min hu?
IS-SUR TONIO MONTEBELLO: L-Inġinier Vincent Magri kien CEO ta’ Wasteserv, from inception up to 2011, imbagħad kien daħal warajh l-Inġinier Saviour Abela, li għamel sal-2013.

ONOR. ROBERT ABELA: Se nagħmel riferenza għal waħda mill-emails li għadhom kemm ġew esebiti, li ntbagħtet fit-12 ta’ Novembru 2009 mill-Onor. Marthese Portelli, allura dakinhar direttur ta’ Wasteserv, lil Vincent Magri, li għadek kif għedtilna kien CEO ta’ Wasteserv, fejn qaltlu hekk: 

“Vince, qed ikolli persistenza qawwija mill-OPM dwar tlieta min-nies, b’mod partikolari...”,

– u ssemmi tliet persuni, li ma naħsibx li għandi għalfejn noqgħod insemmi isimhom. 

Ħalli issa nagħmel riferenza għat-tenure tiegħek, jiġifieri mill-2013 ‘l quddiem. Din il-persistenza qawwija li kienet tiġi eżerċitata mill-OPM fi żmien l-amminstrazzjoni Nazzjonalista fuq il-management ta’ Wasteserv, qatt ilqtajt magħha fi żmienek?

IS-SUR TONIO MONTEBELLO: Assolutament le! Aħna nafu pajjiżna kif inhu u kif isiru l-affarijiet, u nixtieq nispjega ftit għax forsi dak li jkun jaħseb li qatt ma jkollok telefonata mingħand ministru. Dan il-Gvern ħoloq is-sistema tal-customer care biex ikun viċin il-poplu. Ikun hemm sitwazzjonijiet fejn – u se nġib eżempji prattiċi bin-nies tal-kumpanija stess – persuna, pereżempju tkun inqabżet fl-overtime, jew taħseb li ħaqqha tieħu promotion. F’sitwazzjonijiet bħal dawn ikun hemm min imur għand il-management, ikun hemm min imur għand il-union, u jkun hemm min imur għand il-ministru, u l-ministru jċempillek u jgħidlek li t-“tali” għandu problema. Meta jiġri hekk, li nagħmel jien hu li jekk tkun kwestjoni ta’ riżorsi umani, ngħaddiha f’idejn ir-riżorsi umani, u jmexxu fuqha huma. End of story. 

ONOR. CLAYTON BARTOLO: Dejjem skont il-policies.

IS-SUR TONIO MONTEBELLO:  Hekk hu.

ONOR. CLAUDIO GRECH: Jiġifieri jkollok minn dawn.

IS-SUR TONIO MONTEBELLO: Mhux ovvju li jkollok minnhom! (Interruzzjonijiet) Ikollok ukoll affarijiet bħal, pereżempju... (Interruzzjonijiet)

ONOR. ROBERT ABELA: Ġieli kellek xi ħadd li talbek min-naħa tal-Oppożizzjoni Nazzjonalista?  Issemmix ismijiet.

IS-SUR TONIO MONTEBELLO: Jien infurmat li sal-bieraħ stess kien hemm rikjesta minn Deputat Għawdxi tal-Oppożizzjoni, u nfurmat li fil-passat riċenti kien hemm ukoll – imma m’iniex ċert fuqhom – xi SMSs mingħand persuni fl-oppożizzjoni biex idaħħlu n-nies.

IĊ-CHAIRPERSON: U min-naħa ta’ Deputati min-naħa tal-Gvern x’tgħidilna?

ONOR. ROBERT ABELA: Inti għamilt domanda, u jien għamilt oħra!

IĊ-CHAIRPERSON: Qed tgħid li hemm Deputat min-naħa tal-Oppożizzjoni li għamel dan. Issa għedilna ftit min huma l-Ministri li ġieli kellmuk, f’liema frekwenza, u jekk hux b’SMS jew b’email jew bi Skype.

IS-SUR TONIO MONTEBELLO: Meta jkellimni l-Ministru tiegħi, ma jkellimnix fuq in-nies. Sinċerament qed ngħidilkom.

ONOR. CLAUDIO GRECH: Però jitkellmu man-nies tagħkom.

IS-SUR TONIO MONTEBELLO: Meta jitkellmu mal-HR, ir-risposta tkun waħda, u ċioè li aħna n-nies indaħħluhom mingħand JF Services Ltd. Issa jekk tridu ġġibu lil JF Services Ltd. hawnhekk jixhed dwar jekk kellux pressjoni politika biex idaħħal nies, feel free to do so.

IĊ-CHAIRPERSON: Għedilna min huma l-Ministri li kellmuk. Inti semmejt Deputat Nazzjonalista li riċentement...

IS-SUR TONIO MONTEBELLO: Il-Ministru tiegħi jkellimni...

IĊ-CHAIRPERSON: Ħallik mill-Ministru tiegħek, jien qed ngħidlek għal ministri oħra. Inti bdejt biex tispjegalna kif jaħdem dan il-pajjiż, u għedtilna li f’dan il-pajjiż, ngħidu x’ngħidu, għandna sitwazzjoni fejn min imur għand il-customer care, min jiġi għandkom, u min imur għand il-ministru, u l-ministru jċemplilkom. Kif kont infurmat dwar id-Deputati tal-Oppożizzjoni, għedilna min huma l-Ministri li ċemplulkom. Kif jikkomunikaw miegħek?

ONOR. ROBERT ABELA: Jekk se tmur għal dik id-domanda, jien se nitlob ukoll li jixhed jekk kellux Membri tal-Oppożizzjoni li għamlulu talbiet, u jekk kellux Membri tal-Oppożizzjoni li qegħdin fuq dan il-Kumitat li għamlulu talbiet simili f’din il-leġiżlatura jew fil-leġiżlatura preċedenti. M’għandix diffikultà biex niftħu; niftħu kemm tridu.

IĊ-CHAIRPERSON: Intom ippubblikajtu... (Interruzzjonijiet)

ONOR. ROSIANNE CUTAJAR: Iż-żewġ każijiet huma differenti; intom kontu tirrikkmandaw biex jidħlu n-nies f’Wasteserv u s-Sur Montebello semma każijiet fejn forsi jkun hemm nies li diġà jaħdmu f’Wasteserv u jħossu li saret xi tip ta’ inġustizzja magħhom. Intom kontu qiskom Jobsplus. Jekk tħares lejn dak li kien jikteb ċertu Ray, tara li kien iħossu qisu Jobsplus! Kulħadd jibgħatlu l-listi ta’ nies biex jidħlu f’Wasteserv. Hemm daqsxejn differenza bejn dak li qed tipprova... (Interruzzjonijiet)

IĊ-CHAIRPERSON: U żgur li hemm! Anzi hemm differenza kbira għax taħt Gvern Nazzjonalista fl-aħħar sena tal-elezzjoni, fl-2013, daħlu 10...

ONOR. ROBERT ABELA: Għax ma kienx hemm xogħol! 

IĊ-CHAIRPERSON: ...u fil-ġimgħatejn ta’ qabel l-aħħar elezzjoni daħlu 270!

ONOR. ROSIANNE CUTAJAR: Fl-emails tgħidu li hemm problema ta’ xogħol f’Għawdex u titolbuhom jgħinukom iddaħħlu lill-Għawdxin! 

IĊ-CHAIRPERSON: Fil-ġimgħatejn ta’ qabel l-elezzjoni fl-2017 daħlu 240, u fis-sena 2013, taħt Gvern Nazzjonalista, daħlu 10! (Interruzzjonijiet)

ONOR. ROBERT ABELA: Sur Montebello, inti qatt kellek pressjoni?

IS-SUR TONIO MONTEBELLO: Qatt! Darba fost l-oħrajn, meta ġejt biex indaħħal l-ewwel Chief Financial Officer (CFO), il-Ministru talabni jekk jistax idaħħal persuna tiegħu u jien għedtlu li kienet prerogattiva tiegħi lil min indaħħal. Hu qalli li għandi raġun, u biex nibqa’ miexi hekk.

ONOR. CLAUDIO GRECH:  Jiġifieri talbek.

IS-SUR TONIO MONTEBELLO:  Imma waqaftlu!

ONOR. CLAUDIO GRECH:  Imma talbek.

ONOR. ROBERT ABELA: Kif talbuh Membri fuq dan il-Kumitat min-naħa tal-Oppożizzjoni, Onor. Grech! (Interruzzjonijiet)

ONOR. ROSIANNE CUTAJAR: Intom kontu ddejquhom kuljum fuq “dak” u fuq l-“ieħor”. By the hour kontu tibagħtuhom ir-reminders!

IĊ-CHAIRPERSON: Intom daħħaltu 270 f’ġimgħatejn u aħna daħħalna 10!

ONOR. ROBERT ABELA: Probabbilment kienu 10 żejda. 

IĊ-CHAIRPERSON: Jiġifieri 10 ma kienx hemm bżonnhom u 270 f’ġimgħatejn kien hemm bżonnhom! U ħalluna!

ONOR. ROSIANNE CUTAJAR: Vince Magri jgħidilkom li ma jiflaħx idaħħal iktar nies!

IĊ-CHAIRPERSON: Meta tagħmlu dan l-argument, lill-poplu Malti kważi tkunu qegħdin tinsulentawh.  Tiġu tgħidu li intom li daħħaltu 270, għamiltu sew u Gvern Nazzjonalista li daħħal 10, għamel ħażin! Taħseb li m’intomx qegħdin tinsulentaw l-intelliġenza tal-poplu Malti meta tgħidu dawn l-affarijiet!?

ONOR. ROBERT ABELA: Sur President, dan il-Kumitat mhuwiex is-suq, u l-mod kif qed tmexxi int illum ġibtu kumitat tas-suq għax qiegħed tilqa’ l-pożizzjoni tiegħek il-ħin kollu! Jimporta jekk nagħmel id-domanda tiegħi? 

IĊ-CHAIRPERSON:  Kompli.

ONOR. ROBERT ABELA:  Fl-email tal-2009, l-Onor. Marthese Portelli tkompli tgħid li qed tiġi mistoqsija taħt liema kriterju qed jimpjegaw lill-barranin u mhux lill-Maltin, meta hawn Maltin li huma lesti li jagħmlu dan ix-xogħol. Hawnhekk jien qed nifhem li fl-2009 Wasteserv kienet qiegħda tingaġġa lill-barranin minflok lill-Maltin. Kemm ilek tokkupa l-kariga tiegħek f’Wasteserv, qatt imxejt b’dan il-mod, fejn tħaddem lill-barranin minflok lill-Maltin?

IS-SUR TONIO MONTEBELLO: L-ewwel nett irrid ngħid li fil-bidu sibna sitwazzjoni fejn kien hemm il-barranin imħallsin inqas mill-Maltin tal-istess xogħol, liema sitwazzjoni ndirizzajniha immedjatament, u bbażat fuq l-equal work for equal pay tajnihom l-istess pagi. Għandna numru ta’ barranin li kienu mill-ewwel ġurnata jaħdmu magħna u baqgħu jaħdmu magħna, kif għandhom kull dritt jagħmlu bħalma għandhom il-Maltin, u huma rrispettati bl-istess mod.

ONOR. ROBERT ABELA: Se nindirizza issa d-domanda li għamel l-Onor. Fenech Adami, fejn semma l-10 impjiegi kontra l-200 impjieg. Kemm kien hemm impjanti post 2013?

IS-SUR TONIO MONTEBELLO: L-impjanti ttripplaw minn dak iż-żmien ‘l hawn. Huwa veru li l-intake tal-ħaddiema minn Ġunju sal-lum kienet ta’ 89, imma 55 minnhom telqu, għax kif spjegajt id-darba l-oħra, f’dan ix-xogħol hemm turnover għoli; jiġu nies li jaħsbu li Wasteserv hija dipartiment tal-Gvern bl-idea li forsi mhux se jaħdmu mbagħad jirrealizzaw x’hemm u allura jitilqu, u jiġu oħrajn li jafu x’hemm imma ma jirrealizzawx kemm huwa ambjent diffiċli, u jitilqu. Pereżempju, mir-risposta tiegħi għad-domanda numru 2 li għadni kif ippreżentajt, joħroġ li minn Ġunju 2017 sal-lum in-net value huwa 34, jiġifieri aħna dejjem qegħdin bin-nieqes fit-tip ta’ xogħol li għandna. Irrid ngħid ukoll li l-impjant ma nħaraqx illum u l-għada konna business as usual; għamilna xahar intellgħu u nniżżlu. Pereżempju, jien ma kontx naf li l-impjant spiċċa kollu, u lanqas bsart li kien se jkollna nkissruh kollu.  Dakinhar jien ħsibt li nħarqet il-biċċa ta’ wara u għedt li wara xahar konna se nkunu nistgħu nerġgħu naħdmu. Jiġifieri kienet sorpriża għalina wkoll!

IĊ-CHAIRPERSON: U minkejja s-sorpriża, xorta mpjegajtu lin-nies.

IS-SUR TONIO MONTEBELLO: In-nies xorta poġġejnihom jaħdmu!

IĊ-CHAIRPERSON: Inti kont mingħalik li l-impjant se jkompli jaħdem.
IS-SUR TONIO MONTEBELLO: Hekk hu.

IĊ-CHAIRPERSON: Inti kellek il-ħaddiema li kienu jaħdmu hemm u kienu se jmorru lura fuq xogħolhom, però rriżultalek li dawn ma setgħux imorru lura għax l-impjant inħaraq.

IS-SUR TONIO MONTEBELLO: Imma dak sirna nafuh wara xahar u nofs.

IĊ-CHAIRPERSON: Nonostante dan kollu, fil-ġimgħat ta’ qabel l-elezzjoni, allura fil-perjodu by and large meta nħaraq l-impjant u allura fil-perjodu li nimmaġina li inti sirt aware li l-impjant... Dak il-ħin ħsibt li tista’ taħdem, però ma domtx ħafna biex indunajt li l-impjant mhux qiegħed jaħdem!

IS-SUR TONIO MONTEBELLO: Qrib xahar u nofs.

IĊ-CHAIRPERSON: Xahar u nofs domt biex tinduna li l-impjant inħaraq kollu?

IS-SUR TONIO MONTEBELLO: Le, saru l-assessments...

IĊ-CHAIRPERSON: Allura komplejtu timpjegaw in-nies xorta?

ONOR. CLAYTON BARTOLO: Kien hemm ukoll investigazzjoni.

IS-SUR TONIO MONTEBELLO: U għadha għaddejja l-inkjesta.

IĊ-CHAIRPERSON: M’iniex qiegħed nirriferi għall-inkjesta, imma għall-fatt li l-impjant kien maħruq.

IS-SUR TONIO MONTEBELLO: Dawn in-nies ma ddeċidejniex li nimpjegawhom f’Ġunju, il-pjan tiegħi kien ilu għaddej mis-sena ta’ qabel. 

ONOR. ROBERT ABELA: Se nieħdok issa għal email li bagħat Vincent Magri, is-CEO ta’ Wasteserv dak iż-żmien, lil Ray Bezzina. L-ewwel nett min huwa Ray Bezzina?

IS-SUR TONIO MONTEBELLO: Jien ma nafux, però infurmat li kien iċ-chief of staff tal-Ministru George Pullicino.

ONOR. ROBERT ABELA: Is-CEO ta’ Wasteserv qed jgħidlu “Ray, it is not recommended that we keep adding staff that we cannot support. It will be very difficult for Hon. Said to go through their protests when we have their employment terminated within a few weeks.”. Sitwazzjoni bħal din, li kienet tiġri fi żmien l-Amministrazzjoni Nazzjonalista ta’ qabel l-2013, qatt ippermettejtha kemm ilek inti bħala CEO ta’ Wasteserv?

IS-SUR TONIO MONTEBELLO: Dażgur li le! Fid-dokumenti li ppreżentajt...

IĊ-CHAIRPERSON: X’inhi s-sitwazzjoni li qed titkellem fuqha?

ONOR. ROBERT ABELA: Qed jgħidlu li “it is not recommended that we keep adding...” Id-domanda hija sempliċi.

IĊ-CHAIRPERSON: Qed jgħidlu li mhumiex se jimpjegaw għax m’għandhomx bżonn!

ONOR. ROBERT ABELA: Le, ma qallux hekk.  Qallu “it is not recommended that we keep adding staff that we cannot support”! Jibqa’ jżid u jdaħħal nies li ma kenux bżonnjużi. Dak li qed jgħidlu. Id-domanda tiegħi hija waħda sempliċi...

IĊ-CHAIRPERSON: Hawnhekk ma kellhomx problema; inħaraq u baqgħu iżidu n-nies!

ONOR. ROBERT ABELA: Imma qed jgħidlek li kellhom bżonn xorta waħda.  Unbelievable! (Interruzzjonijiet)

ONOR. ROSIANNE CUTAJAR: Biex tara kif mhux għaxra biss kien hemm! (Interruzzjonijiet)

IĊ-CHAIRPERSON:  Ma tantx kellu reżistenza l-Ministru hawnhekk!

ONOR. CLAYTON BARTOLO: Ħalli nżid mal-mistoqsija tal-Onor. Robert Abela.  F’email mingħand is-Sur Bezzina lis-Sur Magri, u in copy hemm il-Ministru George Pullicino, mibgħuta fil-11 ta’ April 2011, qed jingħad li “la kontu lesti tbaxxu l-kwalifiki, kellkom allura tikkunsidraw lil kulħadd fuq il-waiting list. Din mhix serjetà.”. Hawnhekk qed jgħidlu bl-iswed fuq l-abjad li tbaxxew il-kwalifiki tan-nies...

ONOR. ROSIANNE CUTAJAR: Biex jaġevolaw individwu partikolari!

IĊ-CHAIRPERSON: Sur Montebello, x’inhuma l-kwalifiki tas-sorters? (Interruzzjonijiet)

IS-SUR TONIO MONTEBELLO:  Ma naħsibx li qiegħed jirriferi għas-sorters hemmhekk.

ONOR. CLAYTON BARTOLO:  Le, qiegħed jirriferi għal weighbridge operators li kellhom bżonn 2 ‘O’ level certificates, ECDL certificate u ability to work flexible hours. Għal xi raġuni dawn il-kwalifiki tnaqqsu. Aħna konna drajna bl-Amministrazzjoni Nazzjonalista tmexxi l-goal posts, bħalma għamlu fil-każ tal-power station, meta bidly anke...

IĊ-CHAIRPERSON: Dalwaqt se nisimgħu fuq il-power station f’dan il-Kumitat għax l-Awditur ftit taż-żmien ilu nfurmana li dalwaqt ikun lest ir-rapport.  Issa nisimgħu fuq il-power station!

ONOR. CLAYTON BARTOLO:  ...il-liġijiet ta’ dak iż-żmien, u hawnhekk issa qed naraw każijiet fejn il-kwalifiki tbaxxew. Sur Montebello, din hija xi ħaġa li tiġri taħt it-tmexxija tiegħek?

IS-SUR TONIO MONTEBELLO: Żgur li le. Fil-każ tas-sorters, ovvjament mhemmx kwalifiki.

ONOR. CLAYTON BARTOLO:  Imma hawnhekk għall-weighbridge operators qegħdin jirriferu.

IS-SUR TONIO MONTEBELLO: Dawk bilfors irid ikollhom ċerti kwalifiki. 

IĊ-CHAIRPERSON: Għollejtuhom il-kwalifiki minn dak iż-żmien?

IS-SUR TONIO MONTEBELLO: Le, baqgħu l-istess.

ONOR. ROSIANNE CUTAJAR: Imma kienu tbaxxew!

IĊ-CHAIRPERSON: Naqblu li l-kwalifiki fl-ebda mument m’għolew minn mindu telgħet ix-xemx u tela’ Gvern Laburista?

[bookmark: _GoBack]ONOR. ROSIANNE CUTAJAR: Mhux dak hu l-punt.  Hawnhekk qegħdin ngħidu li tbaxxew fi żmien Amministrazzjoni biex taġevolaw lin-nies!

IĊ-CHAIRPERSON:  L-argument tagħkom hu li l-kwalifiki kienu tbaxxew u allura għandhom ikunu ogħla. Issa l-loġika tgħidlek li meta stajt tibdilhom, kellek tibdilhom, u jien għamilt il-mistoqsija ovvja ta’ jekk għollejtux il-kwalifiki minn mindu telgħet ix-xemx f’dan il-pajjiż.

ONOR. CLAYTON BARTOLO: Tippruvax tinsulenta l-intelliġenza tan-nies hemm barra! Xi ħadd dak iż-żmien għoġbu jbaxxi l-kwalifiki biex jiġu aġevolati ċerti nies. Din hija xi ħaġa li żgur tmur kontra l-HR policies u għalhekk jien tlabt li jkollna l-HR policies ta’ dak iż-żmien ukoll.

ONOR. CLAUDIO GRECH: Mela issa jagħtihomlna.

ONOR. CLAYTON BARTOLO:  Qal li se jipprova.

IS-SUR TONIO MONTEBELLO: Lili li jinkwetani hu, għax ovvjament jien qrajt l-emails kif qrajtuhom intom, li hemm korrispondenza bejn l-HR manager dirett maċ-chief of staff mingħajr ma tinvolvi n-nies tal-kumpanija. Kieku dan isir taħti llum, lill-HR manager inkeċċih jew inkeċċiha!

IĊ-CHAIRPERSON: Onor. Kollegi baqa’ biss kwarta sakemm tibda s-seduta plenarja. Il-kopji tad-dokumenti għadhom mhumiex lesti u huwa importanti li jkollna kopja f’idejna qabel ma nkomplu bid-diskussjoni.  Ma nafx jekk forsi nistgħux nissospendu.

ONOR. ROBERT ABELA: Nissospendu, però ma rridx inkun kontroversjali...

ONOR. ROSIANNE CUTAJAR: Tidhru li intom ftit skomdi! Mhux imbilli qed tidħku! Fl-interess tagħkom li twaqqfu s-seduta.

IĊ-CHAIRPERSON: Sur Montebello, jidher li se jkollok terġa’ titla’ tixhed fil-laqgħa li jmiss għax issa se naġġornaw. Nirringrazzjawk u nitolbok tirtira mill-Kamra. 

Jidher li hawn qbil li l-Kumitat jaġġorna għal nhar it-Tnejn, 5 ta’ Marzu 2018, fl-4:30 p.m. bl-istess aġenda u bl-istess xhud, ċioè is-Sur Tonio Montebello.  Hawn qbil ukoll li bħalma hija l-prassi f’dan il-Kumitat, id-dokumentazzjoni kollha tittella’ fuq il-website tal-Parlament.  Nirringrazzjakom.

Fil-5:31 p.m. il-Kumitat aġġorna. 

